
112/2021 EBAZPENA, ABUZTUAREN 4KOA, INFORMAZIO PUBLIKOAREN SARBIDERAKO EUSKAL BATZORDEARENA 

Espedientea: 2021/000354

Gaia: Autobuses de Lujua SLk aurkeztutako erreklamazioa, Bilboko Udalari egindako jendaurreko informazio-eskaera ustez ezetsi egin diotelako.

AURREKARIAK

1.- Autobuses de Lujua SLk adierazten du 2021eko ekainaren 18an jendaurreko informazio-eskaera egin ziola Bilboko Udalari, honako hau azalduz: 

«2019an garraio-zerbitzu honetarako baldintzak eskaintzera gonbidatu gintuzten, eta adjudikaziodunak izan ginen.
Ulertu dugunez, 2020. urtean ez zen zerbitzu hori egin, eta 2021. urtean aurrekontu bat egiteko gonbita egin digute berriro. Aurrekontu horretan balioesten duten gauza bakarra prezioa da, gonbidapenarekin jasotako posta elektronikoko mezuaren arabera. Gaur, 2021eko ekainaren 18an, posta elektronikoz eskaintza egiteko epea maiatzaren 3ko 13:00etan ixten bazen ere, eta zerbitzua datorren ekainaren 21ean hasiko delarik, oraindik inor ez da gurekin harremanetan jarri ezer esateko. Jakin badakigu enpresa batek esaten duela maiatzaren 3an bertan jakinarazi ziotela zerbitzua berari esleitu ziotela.
Ez dugu ezer esatekorik zerbitzua egiteko beste enpresa bat aukeratu dutela esaten badute, jakina, baina espediente osoa eduki nahi dugu, abenduaren 9ko 19/2013 Legean arautzen den eskubidearen arabera, zeinaren bidez, besteak beste, prezioa jakiteko eskubidea baitago; izan ere, jakin nahi dugu ea 2019an –zerbitzua egin genuen urtean– eman genuen prezio berarekin “merkatutik kanpo” gauden. Gainera, zerbitzuaren adjudikaziodunak izanez gero antolatze aldera, ez dirudi egokiena zerbitzua hasi baino bi edo hiru egun lehenago jakinaraztea; are gehiago, nahiz eta ez izan adjudikaziodun, jakin beharko genuke nola ebatzi den gure gainerako zerbitzuak antolatu ahal izateko eta etorkizuneko eskaintzak eskainitako zerbitzuaren eskakizunetara egokitzeko».

Eskabide hori Bilboko Udalaren egoitza elektronikoan erregistratu zen, 2021eko ekainaren 18an.

2.- 2021eko uztailaren 6an, Informazio Publikoaren Sarbiderako Euskal Batzorde honetan sartu zen Autobuses de Lujua SLk egindako erreklamazioa, Bilboko Udalari jendaurreko informazioa eskuratzeko egindako eskaeraren ustezko ukapenaren aurkakoa. Bertan, honako hau eskatzen zuen:

«Eman diezagutela Bilbao Kirolak erakundearen “Necesidad autobuses Verano 2021” lehiaketaren espediente osoa, Bilboko Udalari eskatu diogunez»

Erreklamazioari, Bilboko Udalaren egoitza elektronikoan 2021eko ekainaren 18an erregistratutako jendaurreko informazioa eskuratzeko eskaeraz gain, honako hauek erantsi zizkion:

· 2021eko apirilaren 20ko posta elektronikoko mezua, non Bilboko Udalak garraio-zerbitzurako aurrekontua eskatzen baitie.
· Maiatzaren 3ko posta elektronikoko mezua; horren bidez, Autobuses de Lujua SLk bere eskaintza bidali zuen, bai eta Bilboko Udalak eskaintza hori jaso izanaren egiaztagiria ere.
· Uztailaren 2ko posta elektronikoko mezua; horren bidez, Autobuses de Lujua SLk Bilboko Udalari eskatu zion kontratuaren adjudikazioari buruzko erantzuna bidaltzeko erabilitako posta elektronikoko helbidea, ez zuela jaso alegatzen baitu.
· Uztailaren 5eko posta elektronikoko mezua; horren bidez, Bilboko Udalak erantzun bat eman zuen eta eskaintza-eskaera eta kontratuaren esleipena zein helbide elektronikotatik bidali ziren adierazi.

3.- 2021eko uztailaren 23an, Batzordeak erreklamazioa Bilboko Udalera bidali zuen elektronikoki, txostena egin zezan eta gaia ebazteko garrantzitsutzat jotzen ziren agiriak aurkez zitzan, jakinarazpena egin eta hurrengo egunetik aurrera, hamar egun balioduneko epean. Jakinarazpen hori uztailaren 24an bertan onartu zen. 
4.- 2021eko uztailaren 28an, Bilboko Udalak mezu elektroniko bat bidali zion Batzorde honi, honako agiri hauek erantsita:
· Kontratazio-prozesuaren eta espedientearen xede den zerbitzuaren ondorengo gertaeren deskribapen kronologikoa. Txosten horretan jasotzen denez, «2021/07/20an, 10:00etan, Bilbao Kirolak erakundearen bulego zentraletan, AUTOBUSES DE LUJUA SLri arreta eman eta dokumentuak erakutsi zitzaizkion, galderak eta/edo zalantzak erantzun zitzaizkion, eta adostu zen Bilbao Kirolak erakundeak horri buruzko dokumentazioa bidaliko ziela», eta, era berean, agiri horiek uztailaren 21ean bidali zitzaizkiela.
· Espedientea osatzen duten dokumentuen kopia, zeinak enpresa erreklamatzaileak 2021eko uztailaren 20an ikusi zituen, eta uztailaren 21ean posta elektronikoz bidali zitzaizkion.
· Apirilaren 20an, Autobuses de Lujua SLra bidalitako mezuak aurrekontua eskatzeko, beste enpresa batzuen artean –maiatzaren 3a zelarik data– eta prozesuan parte hartzen zuten enpresei zuzenduta (Autobuses de Lujua SL barne), eskaintza-eskaera bidali zen helbide berera, eta eskaintza ekonomikorik onena zein izan zen jakinarazi zitzaien, eskatutako lau aurrekontuak jaso ondoren, eta, beraz, adjudikazioduna zein izan zen –uztailaren 21a zelarik data– jakinarazi zen, honako hau adieraziz:
· 
· 
·  «Atzoko –uztailaren 20a– bileran adostu genuen bezala, honekin batera erantsi dizugu “Autobuses Veranos Divertido” kontratatzeko espedienteari buruzko informazioa». Honako informazio hau erantsi zitzaion, datu pertsonalak anonimizatu ondoren:
· kontratazio-prozesuaren deskribapena, barne hartzen duena
· Kontratuaren arduradunaren txostena
· Zerbitzurako aurrekontuak eskatzeko posta-mezua
· Jasotako aurrekontuak
· Premiari buruzko txostena
· Esleipenaren jakinarazpena

ZUZENBIDEKO OINARRIAK

1.- Informazio Publikoaren Sarbiderako Euskal Batzordeari buruzko irailaren 13ko 128/2016 Dekretuaren 1. artikuluan ezartzen denez, Euskal Autonomia Erkidegoan Informazio Publikoaren Sarbiderako Batzordearen erantzukizuna izango da gardentasunari, informazio publikoa eskuratzeko bideari eta gobernu onari buruzko abenduaren 9ko 19/2013 Legearen laugarren xedapen gehigarrian aurreikusitako zereginak betetzea, Euskadiko Toki Erakundeei buruzko apirilaren 7ko 2/2016 Legearen 65. artikuluan ezarritako araudiarekin lotuta.

2.- Era berean, Informazio Publikoaren Sarbiderako Euskal Batzordeari buruzko irailaren 13ko 128/2016 Dekretuak 3. artikuluan ezartzen duenaren arabera, Batzordeari dagokio Euskal Autonomia Erkidegoko erakunde komun edo toki-erakundeetako administrazio publikoen eta EAEko sektore publikoko gainerako erakundeen berariazko nahiz ustezko ukatzeei buruz aurkezten diren erreklamazioak ebaztea, Gardentasunari, informazio publikoa eskuratzeko bideari eta gobernu onari buruzko abenduaren 9ko 19/2013 Legearen (GIBGOL) 24. artikuluan araututako informazio publikoa eskuratzeko eskubidea erabiltzearen arloan xedatutako aurkaratze-araubidea aplikatuz.

3.- Bestalde, GIBGOLen 13. artikuluan ezartzen denez, informazio publikotzat hartzen dira I. tituluaren aplikazio-eremuan aipatutako subjektuen esku dauden eduki edo dokumentuak, haiek beren funtzioen jardunean egin edo eskuratu dituztenak, edozein formatu edo euskarritan daudela ere. Beraz, batzorde honek erreklamazio hau ebazteko eskumena dauka, eskatutako jendaurreko informazioa Bilboko Udalaren esku baitago.

4.- Hasierako informazio-eskaera Bilboko Udalaren egoitza elektronikoan aurkeztu zen 2021eko ekainaren 18an. GIBGOLen 20.1. artikuluan ezartzen denaren arabera, Bilboko Udalak hilabeteko epea zuen ebazpena eman eta jakinarazteko. Erreklamatzaileak adierazi du ez zaiola erantzun bere eskaerari, eta Udalak aitortu du ez duela erantzun erreklamazio-prozedura honen alegazioak aurkezteko epea hasi aurretik.

5.- Erreklamazio hau 2021eko uztailaren 6an jarri zen Informazio Publikoaren Sarbiderako Euskal Batzorde honetan. Horretarako, aipaturiko GIBGOLen 24.2. artikuluak dioenez, erreklamazioa hilabeteko epean jarriko da, aurkaratutako egintza jakinarazi eta hurrengo egunetik edo administrazio-isiltasunaren ondorioak gertatzen diren egunaren hurrengo egunetik kontatzen hasita. Kontuan hartuta Autobuses de Lujua SLk erreklamazioa aurkeztu zuen egunean, 2021eko uztailaren 6an, bukatu gabe zegoela Bilboko Udalak ebazteko epea, erreklamazioa epez kanpo aurkeztutzat jo behar da eta, horrenbestez, ezetsi.

Hala ere, adierazi behar da ezen, horretarako ezarritako epetik kanpo bada ere, eta Batzorde honek alegazioak aurkezteko emandako epean, Bilboko Udalak erantzun egokia eman diola Autobuses de Lujua SLk egindako informazio-eskaerari.
.
Aurreko guztia ikusita, Informazio Publikoaren Sarbiderako Euskal Batzordeak, aho batez, honako hau


EBAZTEN DU:

Lehenengoa.- Ezestea Autobuses de Lujua SLk aurkeztutako erreklamazioa, Bilboko Udalari aurkeztutako informazio-eskaeraren ustezko ezespenaren kontrakoa.

Bigarrena.- Ebazpen hau erreklamatzaileari eta Bilboko Udalari jakinaraztea.

Hirugarrena.- Ebazpena Informazio Publikoaren Sarbiderako Euskal Batzordearen webgunean argitaratzea, erreklamatzaileari jakinarazpena egin eta datu pertsonalak testutik kendu ondoren.

Ebazpen honek amaiera ematen dio administrazio-bideari, eta beraren aurka administrazioarekiko auzi-errekurtsoa soilik jar daiteke, bi hilabeteko epean, ebazpen hau jakinarazi eta hurrengo egunetik aurrera, Euskal Autonomia Erkidegoko Auzitegi Nagusiko Administrazioarekiko Auzien Salan, Administrazioarekiko Auzien Jurisdikzioa arautzen duen uztailaren 13ko 29/1998 Legeak 10.1.m) artikuluan ezarritakoaren arabera.

Vitoria-Gasteiz

Informazio Publikoaren Sarbiderako Euskal Batzordeko burua

